
   Уй-хир шур кĕрĕк тăхăнса

Упа пек хĕл каçма выртсан,

Хăра-хăра кашни ирех

Тухса пăхаттăмччĕ хире:

Шăнмасть-ши вăл? Анасласа

Илмест-ши хĕвеле аса?



Кунсем ĕшеннĕ пек чупса

Нумайтарах канма ларсан,

Çанталăк-хыт кукар тинех

Хутма пуçлать кăмакине.

Уй-хир тарларĕ, йĕп-йĕпе.

Епле вăл чăтĕ кĕрĕкпе?



ăна пăрахрĕ те хывса

Тасалчĕ, типĕнчĕ çилпе.

Ун хыççăн лартрĕ тăхăнса

Сип-симĕс, тĕрĕллĕ кĕпе.



Каллех эп халĕ хĕвелпе

Тăрса тухатăп уй-хире.

Ыйтмасть-ши шыв? Сар кĕпепе

Кĕтсе илейĕ-ши кĕре?

  